
Shri SantoShi Matuh Suprabhata Stotram

શ્રીસન્તોષીમાતુઃસુપ્રભાતસ્તોત્રમ્

ૐ શ્રીગણેશાય નમઃ ।
શ્રીસન્તોષીમાતુઃસુપ્રભાતસ્તોત્રમ્ ।
વિઘ્નેશ્વરસ્ય મહિતા કિલ સિદ્ધિબુદ્ધિ પુત્રદ્વસ્ય ભગિની કિલ યા બભૂવ ।
દુર્ગા રમા મહિત વાણી મહાસ્વરૂપા સન્તોષિણી ભગવતી શરણં મમાસ્તુ ॥ ૧॥
સર્વત્ર શાન્તિગુરુભક્તિદયાપ્રપૂર્ણે સન્તોષનિત્યસુજને વરમધ્યદેશે ।
ઉત્તુઙ્ગશૈલરમણીયનિજાલયેઽદ્ય  સન્તોષનિત્યજનની જનની ચકાસ્તિ ॥ ૨॥
યાં વૈ સ્તુવન્તિ સુજનાઃ પરશક્તિરૂપાં શક્તિત્રયાત્મકતનું ધનદાનતુષ્ટામ્ ।
સન્તોષપૂર્ણહૃદયાં સ્મરણાદપીહ સન્તોષમાતરમમું પ્રણમામિ મૂર્ધ્ના ॥ ૩॥
સ્વસ્યૈવ સોદરકૃતે સહજાતકન્યા રક્ષાસુબન્ધનમહો કૃતે દયાઢ્યા ।
તત્કર્મ કર્તુમિભવક્ત્રકૃપાલવેન સન્તોષિણીસુજનિમાપ હિમાલયેઽસ્મિન્ ॥ ૪॥
આનન્દનિત્યનગરે વસતિ સ્મ પૂર્વં ગોપાલનાથ ઇતિ વિશ્રુતવૈશ્યવર્યઃ ।
તસ્યાત્મજા ચ ગુરુદૈવતભક્તિપૂર્ણા નામ્ના સુનીતિરભવત્સુગુણા સુરૂપા ॥ ૫॥
તસ્યાન્તિકે સુમહતી સનકન્દવાટી તસ્યાં નિવાસમકરોદ્બહુપુત્રિણી સા ।
પુત્રેષુ ચૈવ ચરમો બલભોલનાથો વવ્રે સુનીતિમતુલાં નિજપૂર્વપુણ્યાત્ ॥ ૬॥
ભક્ત્યા સુનીતિબલભોલસુનાથયોશ્ચ શ્રીશુક્રવારપરિપૂજનતુષ્ટચિત્તા ।
શોકાપનોદબહુભાગ્યસુદાનનિત્યં સન્તોષમાતુરધુના તવ સુપ્રભાતમ્ ॥ ૭॥
કલ્યાણનિત્યજનનિ કલિકલ્મષઘ્નિ કામપ્રપૂરણપરે કરુણાઽઽર્દ્રચિત્તે ।
શ્રીખડ્ગશૂલકમનીયભુજદ્વયેઽમ્બ સન્તોષમાતુરધુના તવ સુપ્રભાતમ્ ॥ ૮॥
સન્તપ્તકાઞ્ચનમયી સકલેષ્ટદાત્રી સમ્પૂર્ણનૈજવિભવા સકલાગમેડ્યા ।
સમ્પત્પ્રદા ચ સહસા નિજભક્તવર્ગે સન્તોષમાતુરધુના તવ સુપ્રભાતમ્ ॥ ૯॥
ભાગ્યપ્રદે ભયહરે ભવરોગવૈદ્યે ભદ્રપ્રદે ભગવતિ ભજતાં જનનામ્ ।
શત્રુક્ષયૈકનિરતે શ્રિતકામધેનો સન્તોષમાતુરધુના તવ સુપ્રભાતમ્ ॥ ૧૦॥

શ્રીસન્તોષીમાતુઃસુપ્રભાતસ્તોત્રમ્

સૃષ્ટિસ્થિતિપ્રળયકારિણિ શૂલહસ્તે સિંહાસનસ્થિતમનોહરરાજ્યલક્ષ્મિ   ।
રારાજમાનરમણીયસુરત્નભૂષે સન્તોષમાતુરધુના તવ સુપ્રભાતમ્ ॥ ૧૧॥
ક્ષિપ્રપ્રસાદનિરતે ક્ષમિતાખિલલોકે ક્ષેમઙ્કરિ ક્ષિતિધરેન્દ્રસુવંશકેતો ।
અક્ષીણપુણ્યવિભવૈઃ પરિચિન્ત્યમાને સન્તોષમાતુરધુના તવ સુપ્રભાતમ્ ॥ ૧૨॥
આર્ત્તાર્તિવારણપટો   હ્યણિમાદિવન્દ્યે અવ્યાજપૂર્ણકરુણાવરુણાલયે ત્વમ્ ।
અસ્તોકભાગ્યવિભવપ્રદનૈજસિદ્ધે સન્તોષમાતુરધુના તવ સુપ્રભાતમ્ ॥ ૧૩॥
દુર્ગા ત્વમેવ દુરિતૌઘવિનાશશીલા લક્ષ્મીસ્ત્વમેવ નરવરત્નહિરણ્યદાત્રી ।
સારસ્વતપ્રદલના ચ સરસ્વતી ત્વં સન્તોષમાતુરધુના તવ સુપ્રભાતમ્ ॥ ૧૪॥
ત્વં સાન્દ્રનૈજહૃદયા સુશરણ્યમૂર્ત્તિસ્ત્વં   વિઘ્નવારણપરા ચ વરેણ્યમૂર્ત્તિઃ   ।
વૈરિપ્રણાશનવિધૌ વરવીરમૂર્તિઃ   સન્તોષમાતુરધુના તવ સુપ્રભાતમ્ ॥ ૧૫॥
વિદ્યાપ્રદાનસમયે વરશુક્લવસ્ત્રા લક્ષ્મીપ્રદાનસમયે નવરક્તવસ્ત્રા ।
વિદ્વેષિવર્ગદલને ચ તમાલનીલા સન્તોષમાતુરધુના તવ સુપ્રભાતમ્ ॥ ૧૬॥
શ્રીવીરવર્યપરમાસનનિત્યજુષ્ટે વિખ્યાતિ તે વિજયતે વિપદાં નિહન્ત્રી ।
વન્દારુલોકનવગાનસુતુષ્ટચિત્તે સૌભાગ્યમાતુરધુના તવ સુપ્રભાતમ્ ॥ ૧૭॥
ત્વં ભીષયસ્યખિલદુર્ગવર્ગમેવ ત્વં તોષયસ્યખિલભક્તસમૂહમેવ ।
ત્વં દાપયસ્યખિલસમ્પદમાશુ નિત્યં સન્તોષમાતુરધુના તવ સુપ્રભાતમ્ ॥ ૧૮॥
આસેતુહૈમશિખરાવધિ વન્દ્યમાને આબાલવૃદ્ધમનુસન્ધ્યમુપાસ્યમાને ।
આપાદચૂડમખિલાભરણોજ્જ્વલાઙ્ગે  સન્તોષમાતુરધુના તવ સુપ્રભાતમ્ ॥ ૧૯॥
કાષ્ઠેન જીવનપરસ્ય ચ ગોમયેન કૃત્યસ્ય ભક્તસુજનસ્ય સુભાગ્યદાત્રી ।
વિદ્રાવણી ચ નિજભક્તસુમાતરં દ્રાક્ સન્તોષમાતુરધુના તવ સુપ્રભાતમ્ ॥ ૨૦॥
સમ્વર્ધિની   ત્વમસિ સર્વસુમઙ્ગલાનાં  સમ્પૂરણી ચ સકલેષ્ટમનોરથાનામ્ ।
સંરોધિની ચ વિપદામપિ નિત્યભક્તે સન્તોષમાતુરધુના તવ સુપ્રભાતમ્ ॥ ૨૧॥
સંશોષિણી ચ વિષસર્પભયં નતાનાં સન્દાયિની ચ સતતં સુનરાધિપત્યમ્ ।
સંરક્ષણી ચ નિજભક્તજનાન્ સદાપિ સન્તોષમાતુરધુના તવ સુપ્રભાતમ્ ॥ ૨૨॥
શોકાપનોદનપરે નિજભક્તવૃન્દે રોગાપહારચતુરે નિજપાદનમ્રે ।
ભાગ્યપ્રદૈકનિરતે નિજપૂજકેભ્યઃ સન્તોષમાતુરધુના તવ સુપ્રભાતમ્ ॥ ૨૩॥
યો ભાર્ગવસ્ય સુદિને તવ નિત્યપૂજાં ભક્ત્યા કરોતિ શુભગોમયલિપ્તગેહે ।
ગોભિશ્ચ રૌપ્યસુહિરણ્યસુધાન્યરાશ્યા પૂર્ણાં કરોષિ દયયા તવ સુપ્રભાતમ્ ॥ ૨૪॥

દારિદ્ર્યદુઃખભરિતં દુરિતાતિરેકાત્ ત્વામેવ પૂજનપરં ભૃગુવાસરેષુ ।
લક્ષાધિપં પ્રકુરુષે કરુણાઽઽર્દ્રદૃષ્ટ્યા સન્તોષમાતુરધુના તવ સુપ્રભાતમ્ ॥ ૨૫॥
શ્રીમાધવાખ્યસુપુરે બહુચોરસઙ્ઘાન્  વિદ્રાવ્ય તસ્ય ધનરક્ષણહૃષ્ટવૈશ્યાત્ ।
ઉદ્યોગમાપ્ય સુધની હિ બભૂવ ભક્તઃ સન્તોષમાતુરધુના તવ સુપ્રભાતમ્ ॥ ૨૬॥
ઇત્યેવ નારદમુખેરિતમાપ્તભાગ્યાઃ સન્તોષમાતુરખિલાં હિ કથાં પઠન્તુ ।
સર્વસ્વપૂર્ણભવનાઃ નિવસન્તુ સૌખ્યાત્ સન્તોષમાતુરધુના તવ સુપ્રભાતમ્ ॥ ૨૭॥
સૂર્યઃ શશી કુજબુધૌ ગુરુશુક્રમન્દાઃ રાહુશ્ચ કેતુરપરે તિથિલગ્નતારાઃ ।
આજ્ઞાપ્રતીક્ષણપરાસ્તવ ભક્તરક્ષાદક્ષા ભવન્તિ તવ મઙ્ગળસુપ્રભાતમ્  ॥ ૨૮॥
ત્વાં વૈ નતાશ્ચ સહસા ધનિકા ભવન્તિ પુણ્યાર્ત્થિનશ્ચ   બહુપૌત્રસુનપ્ત્રૃપૂર્ણાઃ ।
પ્રાસાદવાસમપિ તે કૃપયા લભન્તે સન્તોષમાતુરધુના તવ સુપ્રભાતમ્ ॥ ૨૯॥
શ‍ૃણ્વન્તિ યે તવ તુ પુણ્યકથાં હિ મર્ત્યાઃ યે વા પઠન્તિ ચ મુદા કિલ પાઠયન્તિ ।
લક્ષ્મ્યષ્ટકં હિ સહસા સમનુપ્રવિષ્ટં નૈવાપયાતિ ભવનાત્તદિદં હિ સત્યમ્ ॥ ૩૦॥
નાગ્નૌ જલે વિયતિ નાપિ ચ ભૂમિભાગે નૈવાપદસ્તિ પથિ ચોરભયં ન ચૈવ ।
ન્યાયાલયેઽપિ વિજયસ્તવ પૂજકાનાં સન્તોષમાતુરધુના તવ સુપ્રભાતમ્ ॥ ૩૧॥
યઃ શ્રી ધનાનિ વિવિધાનિ ચ ધાન્યરાશિં  ધૈર્યં ધિયં સુસુતમપ્યથ પૌત્રલાભમ્ ।
દારાંશ્ચ ભોગમખિલં સ્મૃતિમાત્રતુષ્ટા સન્તોષિણી વિતરતીહ હિ સત્યમેવ ॥ ૩૨॥
દારિદ્ર્યભીતિરથ રોગભયાદિભીતિઃ નો મૃત્યુભીતિરથ શત્રુવિષાદિભીતિઃ ।
પુષ્ટઃ સુતુષ્ટહૃદયો નિવસેચ્ચિરાય સન્તોષમાતુરધિકાધિકસત્કટાક્ષાત્ ॥ ૩૩॥
સન્તોષમાતુરખિલેષ્ટદમદ્ભુતં ચ યઃ સુપ્રભાતમુષસિ પ્રપઠેત્ સ ભક્તઃ ।
સંપ્રાપ્ય નન્દતિતરાં સુધનં સુપુત્રં ગેહં ચ ભૂષણચયં ચ ચિરાયુરેવ ॥ ૩૪॥
આસ્થાય વીરપરમાસનમાર્તિહન્ત્રી   ખડ્ગત્રિશૂલવરદાભયહસ્તભૂષા ।
મન્દસ્મિતાઞ્ચિતમુખી વિલસત્કિરીટા સન્તોષનિત્યજનની પ્રદદાતુ કામાન્ ॥ ૩૫॥
રાજેશ્વરીપદદ્વન્દ્વે શ્રીષણ્મુખપદાબ્જયો ઃ ।
નિવિષ્ટહૃદયો રામચન્દ્રઃ તત્કૃપયાઽલિખત્ ॥ ૩૬॥
ઇતિ શ્રીસન્તોષીમાતુઃસુપ્રભાતસ્તોત્રં સમ્પૂર્ણમ્ ।

